Cynhadledd Gofal a Thrwsio – 24 Medi 2009

Araith
· Ga’ i ddechrau drwy nodi bod y gwasanaeth a ddarperir gan Gofal a Thrwsio ac asiantaethau unigol yng Nghymru yn destun cenfigen yng ngweddill y Deyrnas Unedig.  Mae hyn yn rhoi balchder mawr imi.  Rwy’n siŵr ein bod ni i gyd yn gyfarwydd â llwyddiant Gofal a Thrwsio o ran darparu cymorth i bobl hŷn, a hynny mewn ffordd unigryw, wedi’i phersonoli, sy’n hyrwyddo ffyrdd diogel ac annibynnol o fyw.
· Mae ’na gefnogaeth drawsbleidiol i Gofal a Thrwsio yn y Cynulliad, ac mae parch mawr ymhlith Aelodau’r Cynulliad i’r gwaith a wneir gan yr asiantaethau.
· Rydym hefyd yn gweld Gofal a Thrwsio fel partner allweddol yng nghyd-destun agendâu gofal cymdeithasol ac iechyd y Cynulliad.  Mae hynny’n arbennig o wir yn achos y Strategaeth ar gyfer Pobl Hŷn yng Nghymru a’r Fframwaith Gwasanaeth Cenedlaethol ar gyfer Pobl Hŷn, yn ogystal â’r Strategaeth Dai ddiwygiedig - Cartrefi Cynaliadwy.  Mae eich gwaith hefyd yn cyd-fynd yn dda ag ethos ac agenda gydraddoldeb Creu’r Cysylltiadau, gyda’i ffocws cryf ar y dinesydd a’i ddull cyffredinol o ddarparu gwasanaethau.
· Mae gwaith Gofal a Thrwsio hefyd yn bwysig yn yr ymgyrch i wella iechyd cyffredinol, iechyd meddwl a lles pobl hŷn yng Nghymru.  Trwy weithio mewn partneriaeth â sefydliadau fel EAGA, rydych chi hefyd yn cyfrannu’n fawr at Strategaeth Tlodi Tanwydd a rhaglen Effeithlonrwydd Ynni Llywodraeth y Cynulliad. 
· Wrth estyn allan i bobl ac asesu eu hanghenion, mae Gofal a Thrwsio yn dod yn fwyfwy canolog i bolisïau tai, iechyd a gofal cymdeithasol Llywodraeth y Cynulliad.  Yn y maes trawsbynciol hwn, rhaid cymeradwyo pwyslais Gofal a Thrwsio ar gynnwys pobl hŷn a’r mudiadau sy’n gweithio gyda nhw i’w helpu i ddatblygu’r gwasanaethau a ddarperir ganddynt.
· Mae Tai a Gofal Cymdeithasol yn bartneriaid pwysig: dyma’r pwyntiau cyswllt cyntaf i bobl sydd mewn angen.  Y pwysicaf o’r rhain, efallai, yw tai.

· A hynny am mai’r hyn sydd ei angen fwyaf yw rhywle i fyw, ac am mai cartrefi o ansawdd da sydd, yn eu tro, yn caniatáu i wasanaethau gofal cymdeithasol ddarparu eu gwasanaethau hwythau.
· Tai sy’n diffinio hunaniaeth pobl.  Eich cartref yw eich angor.  Mae’n ganolbwynt sefydlog, a dyma lle rydych chi fwyaf diogel.
· Gall tai o ansawdd da helpu i gael gwared ar yr angen am wasanaethau cymorth drud a mwy ymwthiol, neu o leiaf ohirio’r angen amdanynt.  Gallant hefyd wella neu gynnal iechyd a mynediad at wasanaethau priodol.
· Rydyn ni’n gwybod yn iawn bod tai anfoddhaol yn gallu effeithio ar iechyd.

· Ond rydyn ni’n gwybod nad tai yn unig sy’n penderfynu canlyniadau o ran iechyd.  Mae cefnogaeth gan eich cymdogion, cyfleoedd i gymdeithasu, a ffordd gadarnhaol o fyw yn seiliedig ar dai o ansawdd da yn bwysig hefyd.

· Dyna pam y mae’n rhaid i awdurdodau lleol a Byrddau Iechyd Lleol ystyried eu Strategaethau Tai Lleol wrth ddatblygu cynlluniau Iechyd, Gofal Cymdeithasol a Lles.

· Oherwydd yn y pen draw, bydd y Strategaethau hynny’n methu os na fyddan nhw’n rhoi ystyriaeth ddigonol i sut all tai gyfrannu at iechyd, gofal cymdeithasol a lles unigolion.

·  ‘Cynllun Oes’ yw strategaeth Llywodraeth y Cynulliad ar gyfer creu gwasanaethau iechyd a gofal cymdeithasol o’r radd flaenaf yng Nghymru yn yr unfed ganrif ar hugain.  Fel rhan o’r cynllun hwn, rydyn ni wedi addo canolbwyntio ar iechyd a lles.  Byddwn ni’n gwneud hynny drwy ddefnyddio pob dull posibl i hyrwyddo cymunedau iach, a thrwy ganiatáu i bobl fod yn gyfrifol am eu hiechyd eu hunain.  Gofal a Thrwsio a’r asiantaethau unigol yng Nghymru yw ein partneriaid rheng flaen yn yr ymgyrch hon.
· Yn Bywydau Bodlon, Cymunedau Cefnogol: ‘Strategaeth ar gyfer Gwasanaethau Cymdeithasol yng Nghymru dros y Degawd Nesaf’, mae Llywodraeth y Cynulliad yn ymrwymo i wella’r broses o gydlynu cyllidebau a threfniadau comisiynu ar draws y sector cyhoeddus.  Mae hyn yn cynnwys iechyd a thai.
· .… ac mae’n ymrwymo llywodraeth leol a’i phartneriaid i ddatblygu a hyrwyddo arfer gorau cost-effeithiol ar gyfer ymyriadau cynnar, hunan-ofal, ac er mwyn cynnal annibyniaeth.  Mae hyn yn cynnwys cyflwyno ystod ehangach o systemau cymorth cartref.
· Mae’r strategaeth yn cadarnhau ein barn y bydd helpu pobl i ofalu amdanyn nhw’u hunain, yn y cartref o’u dewis nhw, o fudd i bawb.  Er mwyn rhoi hyn ar waith, bydd camau’n cael eu cymryd yn gynharach i hyrwyddo annibyniaeth a helpu pobl i wireddu eu potensial yn llawn.
· Ni all gwasanaethau cymdeithasol gyflawni’r nodau hyn ar eu pennau eu hunain.  Mae gwerth y gwasanaethau a ddarperir gan Gofal a Thrwsio yn amlwg i bawb yma heddiw.  A bydd gwasanaethau gofal cymdeithasol yn parhau i weithio mewn partneriaeth â Gofal a Thrwsio Cymru er mwyn gwireddu ein dyhead: sef caniatáu i bobl hŷn a phobl agored i niwed sicrhau a chadw eu hannibyniaeth drwy aros yn eu cartrefi eu hunain.
· Rydw i hefyd yn ymwybodol o’r pwyslais y mae Gofal a Thrwsio yn ei roi ar arloesi a lledaenu arfer da.  Mae’r Rhaglen Addasiadau Brys yn enghraifft dda o’r arloesi hwn. 
· Mae’r gwasanaeth cost-effeithiol hwn yn dod â llawer o werth ychwanegol i feysydd iechyd a gofal cymdeithasol.  Mae’n rhoi boddhad mawr imi fod y rhaglen wedi cael ei hefelychu erbyn hyn mewn rhannau eraill o’r Deyrnas Unedig.
· Yn amlach na pheidio, cyflawni’r pethau bach sy’n adfer hyder unigolion ac yn lleihau eu pryderon.  Fel mae’r Rhaglen hon eisoes wedi dangos, nid oes yn rhaid i’r fath addasiadau fod yn ddrud.  Mae hyn yn arbennig o wir o’i gymharu â chost cadw pobl hŷn yn yr ysbyty neu leoliadau gofal preswyl.
· Gwnaed argraff fawr arna’ i hefyd gan y rhan werthfawr y mae asiantaethau Gofal a Thrwsio yn ei chwarae wrth ddarparu gwasanaethau Teleofal; yn arbennig wrth eu gosod yn gyflym a’u cynnal a’u cadw’n effeithiol, a thrwy asesu a phennu technolegau priodol.  Gan ddefnyddio’r dull cynyddol bwysig hwn o ddarparu gwasanaethau iechyd, gofal cymdeithasol a thai, rhoddir cymorth i bron i 15,000 o bobl yng Nghymru gynnal eu hannibyniaeth yn eu cartrefi eu hunain.

· Mae Gofal a Thrwsio hefyd yn adnodd amhrisiadwy o gyngor ac eiriolaeth ar gyfer pobl hŷn.  Mae’n bosibl mai dyma’ch swyddogaeth bwysicaf – un sy’n aml yn mynd heb ei chydnabod na’i gwerthfawrogi.  Mae gan bobl hŷn lawer o anghenion gwahanol mewn perthynas â thai.  Mae’r rhain yn amrywio o waith trwsio syml i ddewisiadau mwy cymhleth ar gyfer symud ymlaen, neu lety arbenigol fel tai gofal ychwanegol.  Mae darparu cyngor ar ddewisiadau fel y rhain yn galw am lefel uchel o allu, gwybodaeth a dyfalbarhad.
· Mae’n bosibl y bydd digartrefedd neu orlenwi hefyd yn broblemau sy’n effeithio ar bobl hŷn.  Mae hyn, wrth reswm, yn effeithio ar iechyd, ac mae Gofal a Thrwsio yn darparu cyngor yn y cyswllt hwn hefyd.  Beth bynnag fo’r sefyllfa, mae darparu’r cyngor priodol yn hollbwysig, a gall atal straen a phryder gormodol.
· Mae darparu gwasanaethau integredig i bobl hŷn yn dibynnu ar bartneriaethau llwyddiannus a chydweithio ar ran adrannau tai a gwasanaethau cymdeithasol awdurdodau lleol, yn ogystal ag asiantaethau fel Gofal a Thrwsio.  Yn wir, yn genedlaethol ac ar lefel asiantaethau lleol, mae’n hanfodol bod Gofal a Thrwsio yn parhau i gefnogi gwasanaethau gofal cymdeithasol a chymunedol, a hynny drwy helpu pobl i aros yn eu cartrefi ac mewn amgylchiadau sy’n gyfarwydd iddynt.  Gwneir hynny gyda chefnogaeth teuluoedd, cyfeillion a chymdogion.  Yn hyn o beth, mae’n rhoi boddhad mawr imi weld bod Gofal a Thrwsio Cymru, drwy ei Brif Weithredwr, yn chwarae rhan lawn yn y Fframwaith Gwasanaethau Cymunedol ar gyfer Pobl Hŷn y mae fy swyddogion wrthi’n ei gynllunio.
· Mae’n hanfodol bwysig i bawb sy’n gyfrifol am les pobl agored i niwed ddod i gysylltiad â’r partneriaid priodol, a’u bod yn rhan o’r broses o roi gwasanaethau a chymorth i bobl hŷn ar waith.  O’m safbwynt i, dyma rôl bwysicaf Gofal a Thrwsio, sef creu’r cysylltiad rhwng tai, iechyd a gofal cymdeithasol yng Nghymru.

· Alla’ i ddim pwysleisio digon pa mor allweddol yw’r rhan rydych chi i gyd yn ei chwarae ym marn Llywodraeth y Cynulliad, er lles pobl Cymru.  Gyda hynny, hoffwn i ddiolch ichi am fy ngwahodd i fod yn brif siaradwr yn eich cynhadledd flynyddol heddiw.  Gobeithio y cewch chi ddiwrnod wrth eich bodd.

